
Sie Bien! lekas baijar djiwakoe! lekas baijar djiwakoe! kemaren malem kamoe telah sanggoepin hendak toeloeng padakoe! bagimana kamoe boleh djadi berbalèk, prentah algodjomoe soeroe potong leherkoe! akoe tida trima sekali! hendak tarik kamoe pigi di acherat! aken berklacht (kelah) pada Radja Giam Koen! akoe hendak minta dia poenja ka'adilan hoekoem! soepaja terpreksa apa kasalahanmoe!” sa'soedanja bitjara begitoe, dengen soewara keras memanggil lagi Keizer poenja nama bebrapa kali, sembari ija tarik-tarik Keizer poenja tangan, boekan patoet Keizer poenja katakoetan, sahingga sakoedjoer badannja keloewar kringet dingin, Keizer goemeter dan amat ngeri (giris) hatinja, masieh tergoelet sadja oleh itoe Naga koetoeng dengen tida bisa terlepas dari padanja, sedeng Keizer poenja moeloet sebagi terkantjing, tida bisa boeka soewara, atawa bertrejak aken minta toeloengan, selagi Keizer ada di dalem katakoetan, dan terdiri boeloe badannja, kabetoelan di sebelah selatan (kidoel) ada keliatan sagempalan awan (mega) njang bertjaia terang, awan itoe mendatengin semangkin deket, di atasnja ada sa'orang prampoewan njang elok roepanja, tangannja ada memegang tjabang poehoen „Lioe,” tjabang itoe sigra tersabetken pada itoe Naga, njang sedeng masieh mengoelet sama Keizer, setelah kena kasabet, baroe Keizer bisa terlepas dari goeletannja, dan Naga itoe dengen ter'a mat sedieh menangis, laloe lari menoedjoe

